Коми муӧс 30 во радейтӧм 

2023 воын Коми Республикаса национальнӧй политика министерство пасйис гӧгрӧс пас. 30 во сайын лои лӧсьӧдӧма регионса власьт орган, коді кывкутӧ национальнӧй политика вӧсна. Тайӧ воясӧн вежсьыліс нимыс, уджаланногыс, но эз вежсьыв ведомство лӧсьӧдан могыс – видзны Коми муын уна войтыр костын ӧтсӧгласа олӧм.

Республикаын быд во нуӧдан соцопросъясыс петкӧдлӧны, мый тайӧ могсӧ бура пӧртӧны олӧмӧ. Респондентъяслӧн лыдыс, кодъяс бура донъялӧны войтыр да конфессияяс костын йитӧдъяссӧ, 97%-ысь унджык. 93%-ысь унджыкыс шуӧны уна сикас национальносьта йӧз костын йитӧдсӧ бурӧн.
«Позьӧ, дерт, шуны, мый войвывсаяс шань да бур сьӧлӧма войтыр. Но мирын талунъя лоӧмторъясыс петкӧдлӧны, мый бура мӧвпышттӧг да веськӧдлӧмтӧг йӧз костын вермас лоны ыджыд зык-вен, – пасйӧ Коми Республикаса национальнӧй политикаса министр Роман Носков. – Миян уджным йитчӧма олӧмлӧн быд боккӧд, та вӧсна колӧ уджавны мӧвпалӧмӧн, а сылы подув пыдди босьтны аслад му дорӧ муслунсӧ, аслыспӧлӧс коми культура видзӧмсӧ, став национальносьта йӧзлы бура олӧм вылӧ условиеяс лӧсьӧдӧмсӧ.».

Важ традицияяс да выль проектъяс
Быд во республикаса став муниципалитетын министерство нуӧдӧ да отсалӧ пӧртны олӧмӧ этнокультурнӧй мероприятиеяс. Сідзкӧ, быд кар-районын медэтша вылӧ эм ӧти брендӧвӧй гаж. Сы отсӧгӧн восьтӧны сэтчӧс традицияяслысь став мичлунсӧ, тӧдмӧдӧны муыслӧн историяӧн да олысьяслӧн енбиӧн. Чилимдінын – тайӧ «Чилимдинса горка», Сыктылын – «Гажа валяй», Изьваын – «Луд», Удораын – «Коми книга», Луздорын – «Луза дорса гаж» да сідз водзӧ.
Этнособытиеяслӧн афишаын пыр содӧны выль интереснӧй проектъяс, мый пыр зільӧны петкӧдлыны да видзны важ оланногсӧ, культуралысь аслыспӧлӧслунъяссӧ. 2023 воын ведомство отсӧгӧн Сыктывдін районын медводдзаысь нуӧдісны челядьлы да томуловлы «Трӧича лун» фольклорнӧй фестиваль-гаж. Кулӧмдінын Вылыс Эжваса «Лов пу» этнопраздник воис сьӧлӧм вылас кыдзи сэтчӧ пырӧдчысьяслы, сідзи и гӧсьтъяслы, а Визинын – «Кӧйдыс» том йӧзлы дінмукостса этно-фольклорнӧй фестиваль.

Медводдзаяслӧн кад
2023 воын национальнӧй политикаын ӧтпырйӧ вӧлі некымын ыджыд мероприятие. «Коми – земля, рождающая героев» том йӧзӧс айму радейтны да пыдди пуктыны, вежавидзӧмӧн овны велӧдан да налысь лов сӧвмӧдан проект олӧмӧ пӧртігӧн Сыктывкарса епархия котыртіс Медводдза Зырянскӧй патриотическӧй лыддьысьӧмъяс. Сылӧн могыс – нэммӧдны Коми муын быдмылӧм да овлӧм геройяслысь паметьсӧ. Тайӧ воинъяс, кодъяс пуктісны юрнысӧ Айму вӧсна Ыджыд тыш дырйи, кодъяс вӧчисны подвигъяс локальнӧй конфликтъяс да торъя военнӧй операция дырйи, йӧз, кодъяс пуктісны Коми Республика сӧвмӧмӧ ыджыд пай.
Усинскын муніс выль нога мероприятие – «Мы – россияне: мы едины» ичӧт этнофорум, кӧні сёрнитісны муниципалитетын этноконфессиональнӧй юалӧмъяс йылысь, тӧдмасисны уджын медбур чӧжӧм сямӧн, индісны тырмытӧмторъяссӧ.
Сыктывкарын «Тэ да ме да…» республиканскӧй этнослёт вылӧ чукӧртчыліс матӧ 150 морт. Этнослётӧ пырӧдчисны став республика пасьталаысь национально-культурнӧй организацияясысь да  этнокультурнӧй учреждениеясысь уджалысьяс.

Унджык сёрнит, унджык вӧч
2023 воын республика медводдзаысь пасйис Коми кыв да гижӧд лун. Гажлӧн выль нимыс петкӧдлӧ, мый коми кывйыс колана. Чина йӧз пуктӧны ыджыд пай сійӧс сӧвмӧдӧмӧ.
Дінмуын став нормативнӧй инӧда актыс йӧзӧдсьӧ комиӧн да рочӧн,  синхроннӧя вуджӧдчӧны Коми Республикаса Каналан Сӧветлӧн сессияяс дырйи. Лӧсьӧдӧма клавиатуралысь коми раскладка, электроннӧй кывкудъяс, коми кыв велӧдан портал, эм позянлун браузеръясын вуджӧдны кывйысь кывйӧ. Тайӧ велӧдчан воын коми кыв да литература кузя олимпиадасӧ пыртӧма олимпиадаяслӧн федеральнӧй лыддьӧгӧ, мый сетӧ позянлун вермысьяслы да призёръяслы босьтны кокньӧдъяс вузъясӧ пыригӧн.
Матысса кадӧ коми кыв лоӧ «Яндекс» ӧтуввез-порталлӧн «Переводчик» сервисын. Миян дінму пырис проектӧ пырӧдчысь медводдза 10 субъект лыдӧ. Тайӧ тӧдчана могсӧ збыльмӧдны нин. Медводз  вуджӧдасны бета-версия вылӧ 100 сюрс пара сёрникузя.
2023 воын республикаын нуӧдісны «В гостях у носителей языка»  медиаобразовательнӧй блог-тур. Странаса кӧкъямыс регионысь том блогеръяс да кыв серти водзмӧстчысьяс тӧдмасисны дінмуын коми кыв видзан да сӧвмӧдан уджӧн, туялісны войтырлысь культурасӧ да традицияяссӧ.

Грантъяс – выльтор вылӧ
2023 воын нӧшта ӧти дебютант – Кӧрткерӧс районын мӧвпыштӧм да олӧмӧ пӧртӧм «Том лов» национальнӧй спорт сикасъяс серти фестиваль. Медым збыльмӧдны фестиваль йылысь мӧвпсӧ, муниципалитет пырӧдчис дінмулӧн Чужан лун кежлӧ Коми Республикаса Юралысьлӧн грант вылӧ конкурсӧ да вермис. Район босьтіс мӧд места да козин пыдди сылы сетісны 4 миллион шайт. Конкурслӧн правилӧяс серти сьӧмсӧ колӧ видзны гажъяс котыртӧм, а сідзжӧ ӧтйӧза инфраструктура сӧвмӧдӧм да выльмӧдӧм вылӧ. Кӧрткерӧсын грант сьӧм отсӧгӧн кыпӧдісны модульнӧй спорт зал.
«Мутасъяс бурмӧдӧм, ӧнія оборудование ньӧбӧм, объектъяс стрӧитӧм да инвентар выльмӧдӧм – тайӧ тыдалана вежсьӧмъясыс колӧны став муниципалитетса олысьяслы. И сьӧмкуд сьӧм юклігӧн ми тайӧс пыр кутам тӧд вылын. Бӧръя воясӧ зілям бурмӧдны этноинфраструктурасӧ, ёнджыкасӧ республикаса сикт-грездъясын», – тӧдчӧдӧ Р. Носков.
Сідз, «Печора» муниципальнӧй районын, коді таво грант вылӧ конкурсын медводдза местаысь босьтіс 9 миллион шайт, водзӧ бурмӧдӧны-мичмӧдӧны «Бызовая» этнокультурнӧй парк. «Меридиан» овмӧдчӧминкостса клубъяслӧн ӧтулысь коллективъяссӧ да артистъяссӧ новлӧдлӧм вылӧ ньӧбисны пассажирскӧй микроавтобус. Велӧдчанінъясын нуӧдісны дзоньтасян уджъяс.
Койгорт район, коді лоис конкурсын коймӧдӧн, видзис 2 миллион мында грант сьӧмсӧ Грива сиктын коми культура шӧрин да райцентрын Культура шӧрин дорын клубнӧй дворик лӧсьӧдӧм вылӧ.
«Войтырлӧн сьӧмкуд» отсӧгӧн усинскса Нӧвикбӧж грездын збыльмӧдісны кӧр видзысьяслӧн транспортнӧй батальонъяслӧн паметьлы музей-макет лӧсьӧдан аслыспӧлӧс проект. Экспозицияыс тӧдмӧдӧ Айму вӧсна Ыджыд тыш дырйи тайӧ аслыспӧлӧс подразделениеяслӧн уджӧн.

***
Аймулысь историясӧ, войтырлысь культурасӧ да кывсӧ, Россиялысь вежавидзӧмӧн оланногсӧ видзӧм да пыдди пуктӧм – тайӧ Национальнӧй политика министерстволӧн быд лунъя уджлы подув. Локтан восӧ Россияын сиӧма семьялы. Став мероприятиеыс лоас ёна тӧдчанаджык. Ӧд буретш семьясянь пансьӧ Чужан му дорӧ муслуныс, пӧль-пӧчлысь оланногсӧ пыдди пуктӧмыс, ас гӧгӧрсӧ бурджыкӧн вӧчны кӧсйӧмыс.
Мед 2024 воын миян республикаса олысьяслӧн керкаясын лоас шуд да муслун.
Локтан Выль воӧн!
